
PARIŠKI KOMUNIKE 

Pariz, 25. maj 2018. 

 

Sastajući se u Parizu 24. i 25. maja 2018. godine, dvadeset godina nakon što je potpisana 

Sorbonska deklaracija, mi, ministri odgovorni za visoko obrazovanje, želimo ne samo obilježiti 

napredak postignut u izgradnji Evropskog prostora visokog obrazovanja tokom protekle dvije 

decenije, nego i preuzeti snažne i ambiciozne obaveze za njegov daljnji razvoj. Ponosni smo na 

ono što je Bolonjski proces postigao. Izgradili smo nešto jedinstveno: Evropski prostor visokog 

obrazovanja (EHEA) u kojem se ciljevi i politike usaglašavaju na evropskom nivou, a zatim 

implementiraju u nacionalnim obrazovnim sistemima i visokoškolskim ustanovama. Ovo je 

prostor u kojem vlade, visokoškolske ustanove i zainteresirane strane zajedno oblikuju pejzaž 

visokog obrazovanja; što pokazuje šta zajednički napor i kontinuirani dijalog između vlada i 

sektora visokog obrazovanja mogu postići. 

Kroz EHEA otvorili smo put velikoj mobilnosti studenata i poboljšali ne samo uporedivost i 

transparentnost naših sistema visokog obrazovanja, nego i povećali njihov kvalitet i atraktivnost. 

EHEA je promovisao međusobno razumijevanje i povjerenje i unaprijedio saradnju među našim 

sistemima visokog obrazovanja. 

Akademska sloboda i integritet, institucionalna autonomija, učešće studenata i osoblja u 

upravljanju visokim obrazovanjem, te javna odgovornost za i u visokom obrazovanju čine 

okosnicu EHEA. Nakon što smo vidjeli da su ove temeljne vrijednosti dovedene u pitanje 

posljednjih godina u nekim od naših zemalja, snažno se obavezujemo da ćemo ih promovisati i 

štititi u cijelom EHEA kroz intenzivirani politički dijalog i saradnju. 

Od Sorbonske i Bolonjske deklaracije, sistemi visokog obrazovanja EHEA, kao i institucije, prošli 

su kroz velike reforme. U trenutku kada se Evropa suočava s važnim društvenim izazovima – od 

nezaposlenosti i društvene nejednakosti do pitanja povezanih s migracijama i porasta političke 

polarizacije, radikalizacije i nasilnog ekstremizma – visoko obrazovanje može i mora igrati 

odlučujuću ulogu u pružanju rješenja za ova pitanja. Ono također mora igrati ključnu ulogu u 

utvrđivanju činjenica na osnovu kojih se vode javne rasprave i donose odluke. 

Pružajući studentima i drugim učenicima mogućnosti za cjeloživotni lični razvoj, visoko 

obrazovanje poboljšava njihove izglede za zaposlenje i potiče ih da budu aktivni građani u 

demokratskim društvima. Stoga se obavezujemo razvijati politike koje ohrabruju i podržavaju 

visokoškolske ustanove da ispune svoju društvenu odgovornost i doprinesu kohezivnijem i 

inkluzivnijem društvu kroz unapređenje interkulturnog razumijevanja, građanskog angažmana i 

etičke svijesti, kao i osiguranje pravičnog pristupa visokom obrazovanju. 

Napredak u implementaciji dogovorenih reformi 

Kao što pokazuje Izvještaj o implementaciji Bolonjskog procesa iz 2018. godine, ostvaren je 

napredak, dok implementacija ostaje neujednačena, kako između područja politika tako i između 

zemalja. Osiguranje kvaliteta je ključno u razvoju međusobnog povjerenja, kao i u povećanju 



mobilnosti i pravičnog priznavanja kvalifikacija i perioda studija širom EHEA. Stoga 

prepoznajemo napredak ostvaren u implementaciji „Standarda i smjernica za osiguranje kvaliteta 

u Evropskom prostoru visokog obrazovanja“ (ESG) u nacionalnu i institucionalnu praksu u većini 

zemalja, i obavezujemo se ukloniti preostale prepreke njihovoj implementaciji u nacionalnim 

zakonodavstvima i regulativama. 

Kako bismo podstakli razvoj većeg broja zajedničkih programa i zajedničkih diploma, omogućit 

ćemo i promovisati korištenje „Evropskog pristupa za osiguranje kvaliteta zajedničkih programa“ 

u našim sistemima visokog obrazovanja. Pozdravljamo i promovisat ćemo razvoj Baze eksternih 

rezultata osiguranja kvaliteta (DEQAR). 

Kako bismo dalje razvili mobilnost i priznavanje širom EHEA, radićemo na tome da se uporedive 

kvalifikacije visokog obrazovanja stečene u jednoj zemlji EHEA automatski priznaju pod istim 

uslovima u ostalim zemljama, u svrhu pristupa daljnjem studiju i tržištu rada. U tu svrhu 

obnavljamo našu obavezu da osiguramo punu implementaciju ECTS-a, slijedeći smjernice 

navedene u Vodiču za korisnike ECTS-a iz 2015. godine. 

Radićemo na implementaciji Lisabonske konvencije o priznavanju Vijeća Evrope/UNESCO-a i 

njenih preporuka, posebno onih o priznavanju kvalifikacija koje posjeduju izbjeglice, raseljene 

osobe i osobe u situaciji slične izbjegličkoj. Također pozivamo na usvajanje transparentnih 

procedura za priznavanje kvalifikacija, prethodnog učenja i perioda studija, uz podršku 

interoperabilnih digitalnih rješenja. 

Odobravamo predloženu revidiranu Dopunsku diplomu i obavezujemo se raditi na njenom 

usvajanju u identičnim verzijama unutar odgovarajućih okvira Lisabonske konvencije o 

priznavanju i Europassa. 

Radi daljnjeg unapređenja mobilnosti studenata i diplomiranih, pozdravljamo i podržavamo 

inicijative poput digitalizacije Doplunske diplome, i obavezujemo se podržati visokoškolske 

ustanove u daljnjoj razmjeni studentskih podataka u sigurnom, mašinski čitljivom i 

interoperabilnom formatu, u skladu sa zakonodavstvom o zaštiti podataka. 

Također s interesovanjem bilježimo aktuelni pilot projekat EU „Evropska studentska kartica“, koji 

bi potencijalno mogao biti proširen kako bi podržao i olakšao mobilnost studenata u cijelom 

EHEA. 

U mnogim našim sistemima, kvalifikacije kratkog ciklusa zasnovane na ECTS-u igraju sve važniju 

ulogu u pripremi studenata za zaposlenje i daljnje studije, kao i u unapređenju društvene kohezije 

olakšavanjem pristupa za mnoge koji inače ne bi razmatrali visoko obrazovanje. Stoga 

uključujemo kvalifikacije kratkog ciklusa kao samostalnu kvalifikaciju unutar sveobuhvatnog 

okvira kvalifikacija EHEA (QF-EHEA). Svaka zemlja može odlučiti da li i kako će integrisati 

kvalifikacije kratkog ciklusa u svoj nacionalni okvir. 

Otključavanje punog potencijala EHEA: napredak u implementaciji 

Priznajemo da reforme pokrenute Bolonjskim procesom zahtijevaju i uspješnu implementaciju i 

puno preuzimanje vlasništva nad svim našim dogovorenim ciljevima i obavezama širom EHEA. 



Ispunjavanje naših obaveza zavisi od udruženih napora kreatora nacionalnih politika, javnih vlasti, 

institucija, osoblja, studenata i drugih zainteresovanih strana, kao i od koordinacije na nivou 

EHEA. 

Kako bismo otključali puni potencijal EHEA i osigurali implementaciju ključnih bolonjskih 

obaveza, usvajamo strukturirani pristup međusobne podrške zasnovan na solidarnosti, saradnji i 

međusobnom učenju. 

U periodu 2018–2020, tematske grupe međusobne podrške fokusiraće se na tri ključne obaveze 

koje su od presudnog značaja za jačanje i podržavanje kvaliteta i saradnje unutar EHEA: 

 trociklični sistem kompatibilan sa sveobuhvatnim okvirom kvalifikacija EHEA i 

diplomama prvog i drugog ciklusa prema ECTS-u 

 usklađenost s Lisabonskom konvencijom o priznavanju, i 

 osiguranje kvaliteta u skladu sa Standardima i smjernicama za osiguranje kvaliteta u 

Evropskom prostoru visokog obrazovanja. 

Mandatiramo Grupu za praćenje Bolonjskog procesa (BFUG) da implementira, koordinira i prati 

usvojeni pristup međusobne podrške, i da to čini uz pomoć Koordinacione grupe za 

implementaciju Bolonjskog procesa, osnovane u tu svrhu. Ona će analizirati prvu rundu 

međusobne podrške i, putem BFUG-a, predložiti smjer u kojem bi ove aktivnosti trebale ići u 

budućnosti, te nam o tome izvijestiti na našoj narednoj Ministarskoj konferenciji EHEA 2020. 

godine. 

Ohrabrujemo korištenje Erasmus+ programa radi povećanja saradnje, izvan same mobilnosti, i 

postizanja napretka u vezi s ključnim obavezama. 

Bjelorusija se pridružila EHEA 2015. godine na osnovu dogovorene putanje. Priznajemo da su 

neke prve reforme pokrenute, ali i da ostaju značajni izazovi. Pozdravljamo posvećenost 

Bjelorusije da radi s partnerima i da prima podršku u implementaciji predložene strategije za 2018–

2020. 

Inovacije u učenju i poučavanju 

Tokom proteklih 20 godina, osnovna misija Bolonjskog procesa i glavni cilj strukturnih reformi 

bili su osigurati i unaprijediti kvalitet i relevantnost učenja i poučavanja. Cjeloživotno učenje 

postaje sve važnije za naša društva i ekonomije, kao i za dobrobit naših građana. Sada je vrijeme 

da se saradnja u inovativnim praksama učenja i poučavanja doda kao još jedno obilježje EHEA. 

Stoga se obavezujemo razvijati nove i inkluzivne pristupe za kontinuirano unapređenje učenja i 

poučavanja širom EHEA, i možemo uspjeti samo ako to činimo u bliskoj saradnji s evropskom 

zajednicom visokog obrazovanja, uz puno poštivanje akademske slobode i institucionalne 

autonomije. 

Uspjeh Evropskog foruma za učenje i poučavanje, pokrenutog prošle godine od strane Evropske 

univerzitetske asocijacije, pokazuje vrijednost i potencijal saradnje u učenju i poučavanju, sa 

opipljivim koristima za visokoškolske ustanove, osoblje i studente. Stoga ćemo, pored mjera na 



nacionalnom nivou, razviti zajedničke evropske inicijative za podršku i podsticanje širokog 

spektra inovativnih praksi učenja i poučavanja, oslanjajući se na postojeću dobru praksu u našim 

zemljama i šire. 

Ovo će obuhvatiti daljnji razvoj i punu implementaciju učenja usmjerenog na studenta i otvorenog 

obrazovanja u kontekstu cjeloživotnog učenja. Studijski programi koji pružaju različite metode 

učenja i fleksibilno učenje mogu podstaći društvenu mobilnost i kontinuirani profesionalni razvoj, 

omogućavajući učenicima da pristupe visokom obrazovanju i završe ga u bilo kojoj fazi života. 

Podržat ćemo visokoškolske ustanove u razvoju i unapređenju njihovih strategija za učenje i 

poučavanje. Također ih ohrabrujemo da nude interdisciplinarne programe, kao i da kombinuju 

akademsko i radno zasnovano učenje. 

Studenti bi trebali imati priliku susresti se s istraživanjem ili aktivnostima povezanim s 

istraživanjem i inovacijama na svim nivoima visokog obrazovanja, kako bi razvili kritički i 

kreativni način razmišljanja koji će im omogućiti da pronađu nova rješenja za nadolazeće izazove. 

U tom pogledu, obavezujemo se unaprijediti sinergije između obrazovanja, istraživanja i inovacija. 

Digitalizacija igra ulogu u svim oblastima društva i prepoznajemo njen potencijal da transformiše 

način na koji se visoko obrazovanje pruža i način na koji ljudi uče u različitim fazama svog života. 

Pozivamo naše visokoškolske ustanove da pripreme svoje studente i podrže svoje nastavnike da 

djeluju kreativno u digitaliziranom okruženju. 

Omogućićemo našim obrazovnim sistemima da bolje koriste digitalno i kombinovano 

obrazovanje, uz odgovarajuće osiguranje kvaliteta, kako bi unaprijedili cjeloživotno i fleksibilno 

učenje, poticali digitalne vještine i kompetencije, poboljšali analizu podataka, obrazovna 

istraživanja i predviđanja, te uklonili regulatorne prepreke za pružanje otvorenog i digitalnog 

obrazovanja. 

Pozivamo BFUG da problematiku digitalizacije unaprijedi u narednom radnom periodu. 

Kako je visok kvalitet poučavanja ključan u podsticanju visokog kvaliteta obrazovanja, 

napredovanje u akademskoj karijeri treba biti zasnovano na uspješnom istraživanju i kvalitetnom 

poučavanju. Također treba uzeti u obzir širi doprinos društvu. Promovisaćemo i podržati 

institucionalne, nacionalne i evropske inicijative za pedagošku obuku, kontinuirani profesionalni 

razvoj nastavnika u visokom obrazovanju i istražiti načine za bolje priznavanje visokokvalitetnog 

i inovativnog poučavanja u njihovoj karijeri. 

Nakon 2020: ambiciozniji EHEA 

EHEA je dokazao svoju ulogu kao jedinstven okvir za saradnju u visokom obrazovanju u Evropi. 

Kako bismo dalje razvili EHEA, intenziviraćemo interdisciplinarnu i prekograničnu saradnju, kao 

i razviti inkluzivan i inovativan pristup učenju i poučavanju. Pozivamo BFUG da dostavi 

prijedloge na vrijeme za naš sastanak 2020. godine kako bi visoko obrazovanje u potpunosti moglo 

odigrati svoju ulogu u rješavanju izazova s kojima se suočavaju naša društva. 

Podsticaćemo i proširiti integrisanu transnacionalnu saradnju u visokom obrazovanju, istraživanju 

i inovacijama, radi povećanja mobilnosti osoblja, studenata i istraživača, te radi većeg broja 



zajedničkih studijskih programa širom cijelog EHEA. Sa interesovanjem bilježimo nedavnu 

inicijativu EU o „Evropskim univerzitetima“ i ohrabrićemo sve naše visokoškolske ustanove da 

rade u takvim novim okvirima. 

Pozivamo BFUG da uspostavi interakciju sa Evropskim istraživačkim prostorom i Komitetom za 

inovacije (ERAC) do 2020. godine kako bi se razvile sinergije između EHEA i Evropskog 

istraživačkog prostora (ERA). 

Obavezujemo se razvijati ulogu visokog obrazovanja u osiguravanju održive budućnosti za našu 

planetu i naša društva, te pronalaziti načine na koje mi, kao ministri EHEA, možemo doprinijeti 

ispunjenju Ciljeva održivog razvoja Ujedinjenih nacija na globalnom, evropskom i nacionalnom 

nivou. 

Kao nastavak Foruma bolonjske politike, dajemo mandat BFUG-u da uđe u globalni politički 

dijalog radi unapređenja redovne saradnje s drugim regijama i međunarodnim organizacijama. 

Ovaj dijalog treba biti usmjeren na promovisanje međusobnog učenja i zajedničkih inicijativa o 

pitanjima od zajedničkog interesa, kao što su socijalna uključenost i šira uloga visokog 

obrazovanja. 

Pozdravljamo rad na UNESCO-ovoj Globalnoj konvenciji o priznavanju kvalifikacija u visokom 

obrazovanju. 

Prepoznajemo da je potreban daljnji napor da se ojača socijalna dimenzija visokog obrazovanja. 

Kako bismo ispunili našu obavezu da studentska populacija koja ulazi u i diplomira iz evropskih 

visokoškolskih institucija odražava raznolikost evropskih populacija, unaprijedićemo pristup i 

završavanje studija za nedovoljno zastupljene i ranjive grupe. Stoga dajemo mandat BFUG-u da 

ovo pitanje unaprijedi do naredne Ministarske konferencije EHEA. 

Priprema Ministarske konferencije EHEA 2020 

Za našu konferenciju 2020. godine, dajemo mandat BFUG-u da izradi Izvještaj o implementaciji 

Bolonjskog procesa kojim će se procijeniti glavni razvoji u EHEA od početka Bolonjskog procesa, 

uključujući i to u kojoj mjeri smo ispunili cilj mobilnosti dogovoren u Leuvenu/Louvain-la-

Neuveu 2009. godine. Također tražimo od BFUG-a da dostavi prijedloge za glavne prioritete za 

narednu deceniju, u bliskoj saradnji s visokoškolskim ustanovama, osobljem i studentima, kao i za 

upravljanje EHEA. 

S zahvalnošću prihvatamo ponudu Italije da bude domaćin naredne Ministarske konferencije 

EHEA i Foruma bolonjske politike 2020. godine. 

Prilozi 

Usvojene mjere: 

• Strukturirani pristup međusobne podrške za implementaciju tri ključne bolonjske obaveze 

• Strategija za Bjelorusiju za period 2018–2020 

• Kvalifikacije kratkog ciklusa kao samostalan nivo kvalifikacije u okviru sveobuhvatnog Okvira 

kvalifikacija Evropskog prostora visokog obrazovanja (QF-EHEA) 



• Revidirana Dopunska diploma, uz preporuku za njeno usvajanje u identičnom obliku u 

odgovarajućim okvirima Lisabonske konvencije o priznavanju i Europassa 

 

 


